
॥  ದ್ವಿತೀಯ  ಮುಂಡಕೇ  ದ್ವಿತೀಯಃ  ಖಂಡಃ  ॥

ಆವಿಃ  ಸಂನಿಹಿತಂ  ಗುಹಾಚರಂ  ನಾಮ
ಮಹತ್ಪದಮತ್ರೈತತ್  ಸಮರ್ಪಿತಮ್  ।
ಏಜತ್ಪ್ರಾಣನ್ನಿಮಿಷಚ್ಚ  ಯದೇತಜ್ಜಾನಥ
ಸದಸದ್ವರೇಣ್ಯಂ  ಪರಂ -ವಿಁಜ್ಞಾನಾದ್ಯದ್ವರಿಷ್ಠಂ
ಪ್ರಜಾನಾಮ್  ॥  1॥

ಯದರ್ಚಿಮದ್ಯದಣುಭ್ಯೋಽಣು  ಚ
ಯಸ್ಮಿಁಲ್ಲೋಕಾ  ನಿಹಿತಾ  ಲೋಕಿನಶ್ಚ  ।
ತದೇತದಕ್ಷರಂ  ಬ್ರಹ್ಮ  ಸ  ಪ್ರಾಣಸ್ತದು  ವಾಙ್ಮನಃ
ತದೇತತ್ಸತ್ಯಂ  ತದಮೃತಂ  ತದ್ವೇದ್ಧವ್ಯಂ  ಸೋಮ್ಯ  ವಿದ್ಧಿ  ॥
2॥

ಧನುರ್  ಗೃಹೀತ್ವೌಪನಿಷದಂ  ಮಹಾಸ್ತ್ರಂ
ಶರಂ  ಹ್ಯುಪಾಸಾ  ನಿಶಿತಂ  ಸಂಧಯೀತ  ।
ಆಯಮ್ಯ  ತದ್ಭಾವಗತೇನ  ಚೇತಸಾ
ಲಕ್ಷ್ಯಂ  ತದೇವಾಕ್ಷರಂ  ಸೋಮ್ಯ  ವಿದ್ಧಿ  ॥  3॥

ಪ್ರಣವೋ  ಧನುಃ  ಶಾರೋ  ಹ್ಯಾತ್ಮಾ  ಬ್ರಹ್ಮ
ತಲ್ಲಕ್ಷ್ಯಮುಚ್ಯತೇ  ।
ಅಪ್ರಮತ್ತೇನ  ವೇದ್ಧವ್ಯಂ  ಶರವತ್  ತನ್ಮಯೋ  ಭವೇತ್  ॥  4॥

ಯಸ್ಮಿನ್  ದ್ಯೌಃ  ಪೃಥಿವೀ  ಚಾಂತರಿಕ್ಷಮೋತಂ
ಮನಃ  ಸಹ  ಪ್ರಾಣೈಶ್ಚ  ಸರ್ವೈಃ  ।
ತಮೇವೈಕಂ  ಜಾನಥ  ಆತ್ಮಾನಮನ್ಯಾ  ವಾಚೋ
ವಿಮುಂಚಥಾಮೃತಸ್ಯೈಷ  ಸೇತುಃ  ॥  5॥

ಅರಾ  ಇವ  ರಥನಾಭೌ  ಸಂಹತಾ  ಯತ್ರ  ನಾಡ್ಯಃ  ।
ಸ  ಏಷೋಽಂತಶ್ಚರತೇ  ಬಹುಧಾ  ಜಾಯಮಾನಃ  ।
ಓಮಿತ್ಯೇವಂ  ಧ್ಯಾಯಥ  ಆತ್ಮಾನಂ  ಸ್ವಸ್ತಿ  ವಃ
ಪಾರಾಯ  ತಮಸಃ  ಪರಸ್ತಾತ್  ॥  6॥

ಯಃ  ಸರ್ವಜ್ಞಃ  ಸರ್ವವಿದ್  ಯಸ್ಯೈಷ  ಮಹಿಮಾ  ಭುವಿ  ।
ದಿವ್ಯೇ  ಬ್ರಹ್ಮಪುರೇ  ಹ್ಯೇಷ  ವ್ಯೋಮ್ನ್ಯಾತ್ಮಾ
ಪ್ರತಿಷ್ಠಿತಃ  ॥



ಮನೋಮಯಃ  ಪ್ರಾಣಶರೀರನೇತಾ
ಪ್ರತಿಷ್ಠಿತೋಽನ್ನೇ  ಹೃದಯಂ  ಸನ್ನಿಧಾಯ  ।
ತದ್  ವಿಜ್ಞಾನೇನ  ಪರಿಪಶ್ಯಂತಿ  ಧೀರಾ
ಆನಂದರೂಪಮಮೃತಂ -ಯಁದ್  ವಿಭಾತಿ  ॥  7॥

ಭಿದ್ಯತೇ  ಹೃದಯಗ್ರಂಥಿಶ್ಛಿದ್ಯಂತೇ  ಸರ್ವಸಂಶಯಾಃ  ।
ಕ್ಷೀಯಂತೇ  ಚಾಸ್ಯ  ಕರ್ಮಾಣಿ  ತಸ್ಮಿನ್  ದೃಷ್ಟೇ  ಪರಾವರೇ  ॥  8
॥

ಹಿರಣ್ಮಯೇ  ಪರೇ  ಕೋಶೇ  ವಿರಜಂ  ಬ್ರಹ್ಮ  ನಿಷ್ಕಲಮ್  ।
ತಚ್ಛುಭ್ರಂ  ಜ್ಯೋತಿಷಂ  ಜ್ಯೋತಿಸ್ತದ್  ಯದಾತ್ಮವಿದೋ
ವಿದುಃ  ॥  9॥

ನ  ತತ್ರ  ಸೂರ್ಯೋ  ಭಾತಿ  ನ  ಚಂದ್ರತಾರಕಂ
ನೇಮಾ  ವಿದ್ಯುತೋ  ಭಾಂತಿ  ಕುತೋಽಯಮಗ್ನಿಃ  ।
ತಮೇವ  ಭಾಂತಮನುಭಾತಿ  ಸರ್ವಂ
ತಸ್ಯ  ಭಾಸಾ  ಸರ್ವಮಿದಂ -ವಿಁಭಾತಿ  ॥  10॥

ಬ್ರಹ್ಮೈವೇದಮಮೃತಂ  ಪುರಸ್ತಾದ್  ಬ್ರಹ್ಮ  ಪಶ್ಚಾದ್
ಬ್ರಹ್ಮ  ದಕ್ಷಿಣತಶ್ಚೋತ್ತರೇಣ  ।
ಅಧಶ್ಚೋರ್ಧ್ವಂ  ಚ  ಪ್ರಸೃತಂ  ಬ್ರಹ್ಮೈವೇದಂ -ವಿಁಶ್ವಮಿದಂ -
ವಁರಿಷ್ಠಮ್  ॥  11॥

॥  ಇತಿ  ಮುಂಡಕೋಪನಿಷದಿ  ದ್ವಿತೀಯಮುಂಡಕೇ  ದ್ವಿತೀಯಃ  ಖಂಡಃ
॥

